
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

Utoqqalinermi siusinaartumillu pensionisiat allanik isertitaqarnerit nassatarisaannik 

annikillineqartarunnaarnissaasa kinguneqaataannik pillugit Naalakkersuisut 

kingusinnerpaamik UPA2021-mi nassuiaammik saqqummiussinissaannik peqquneqarnissaat 

pillugu Inatsisartuni aalajangiiffigisassatut siunnersuut.  

(Inatsisartunut ilaasortaq Siverth K. Heilmann, Atassut) 

Tunngavilersuut:  

Utoqqaat qujanaqisumik inuuneqqortusiartorput, namminiilivinnissamut taasisitsisoqarnerata 

kingunerisaanik amerlanerussuteqarluartut innuttaasut kissaatigaat, suliffissat amerliartuinnartut 

ornippagut, assaat tamarmik sulissappumik atorfissaqartillugillu politikkikkut oqariartortarpugut.  

Nunatsinni utoqqaat pensionisiallilluunniit sulinermikkut sanalunnermikkut allatigulluunniit 

isertitaqalaarpata, ajunngitsorsiaminnik ilanngartuunneqartarput allaallu suli sulerusukkaluarlutik 

inuiaqatigiinnilu akileraartartutut pilersueqataarusukkaluarlutik, sulinertik unitsiinnartarpaat.  

Naak ukiorpassuarni inuiaqatigiinnut aningaasarsiornikkullu pilersueqataaneq nammaqataanerlu 

ingerlateqqikkusukkaluarlugu, nunami sulerusuttut aalisartutulluunniit uniinnartarput, akerlianik 

sulisussanik amigaateqarluta avataaniik sulisussanik tikerartitsivugut. Taamatut ingerlaaseqarnerput 

imminut napatinnerulernissatsinnut sulisutigullu ineriartortitsiniarnermut naapertuutinngilaq. 

ATASSUT-miit utoqqaat pensionisiallillu suli sulisinnaasut sulinerisigut utoqqalinersiaannit 

ilanngaanneqartarnerat naapertuutinngitsorujussuartut isigaarput, taamaattumik politikkikkut 

partiilersuunnaagu, siunnersuut inatsisartuni Naalakkersuisut peqquneqarnissaannik inatsisartut 

aalajangiisariaqarnerput ataatsimoorfigissagipput sakkortuumik kaammattuutigissavarput. 

Miserratissaanngitsumik ilaatigut inuuttaasut ukiorpassuarni Nunatsinni sulereerlutik 

soraarninngoreerlutillu ajoraluartumik amerlaqisut nunarput qimattalerpaat. Nunatta 

qimagarneqarnera sulinerullu imminut kajuminnartunngortinnissaa anguniassagutsigu, 

utoqqalinersiuteqarneq pinngitsaaliissutaanngikkaluartoq, taamaattoq periarfissamik atuerusuttut 

ajornannginnerusumik politikkikkut suliniarfigineqarnerat naleqqussaanissarpullu ATASSUT-miit 

pisariaqarluinnartoq isumaqarfigaarput. 

Aap kikkulluunniit soraarninngornissamut katersaqarnissaannut periarfissiineq imminik 

ajunngilluinnarpoq, taammaattorli ilaqarpugut aamma sulisinnaajunnaarnersiuteqaralersimasunik 



 
taamaattorli sanalunnermikkut kusanartuliortarnermikkullu tunisaqalaarsimappata 

ajunngitsorsiaannik ilanngartuunneqartartunik. 

Siusinaartumik pensionisiallit aamma arlaatigut sulisinnaassuseqarsinnaasarput1, ilaasalu 

siusinaartumik pensionisianit isertatik soorlu eqqumiitsuliornikkut suliaqarnermikkut 

tapertalertarpaat. Kisitsisilli aalajangersimasut qaangerlugit allanik isertitaqarnermi pensionisiat 

ilanngaanneqartarnerat aamma siusinaartumik pensionisialinnut atuuppoq. Taamaattoqarneratali 

sulisinnaassutsip suli pigineqartup sinnerata atorluarsinnaanera pilerinarnerulersinngilaa. 

Siunnersuut manna aqqutigalugu siusinaartumik utoqqalinermilu pensionisiallit siunissami 

pensionisiamik saniatigut isertitaqarunik, pensionisiaminnik ilanngaanneqartarunnaarnerisa  sunik 

malitseqarsinnaaneranik ilisimasaqalernissaq qulakkeerumavarput. Matumani siusinaartumik 

utoqqalinermilu pensionisianut aningaasartuutaanerulersussatut ilimagineqartut taamaallaat 

naatsorsorneqarnissaat eqqarsaatiginngilarput, aammali siammasinnerusumik inuiaqatigiit 

aningaasaqarnerannut kinguneqaataasinnaajumaartut ilanngullugit eqqarsaatigaavut. 

Aalajangiiffigisassatut siunnersuutip matuma Inatsisartunit Naalakkersuisunillu 

ilalerneqarumaarnera Atassummiit neriuutigeqaarput. 

Aningaasatigut ingerlatsinikkullu pisortanut kingunerisassai 

Allaffissornikkut isumalluutit Naalakkersuisut nassuiaammik suliaqarnermut 

atugassanngortikkumaagaat, AC fuldmægtigip ukiumi ilivitsumi sulineranit annertunerussanngitsutut 

naatsorsuutigineqarput. 

Namminersortut aningaasarsiornikkut allaffissornikkullu kingunerisassai 

Soqanngilaq. 

Innuttaasunut aningaasarsiornikkut allaffissornikkullu kingunerisassai 

Soqanngilaq.  

 

                                                           
1 Inatsisartut inatsisaat § 17, stk. 6, siusinaartumik pensionisiat pillugit, ukiumut 80.000 kr. sinnerlugu sulinermi 

isertitaqartoqarsimatillugu sulisinnaaneq nalilersoqqittariaqartarpoq. 


